
ТИНЧЛИКПАРВАРЛИК ҒОЯЛАРИНИНГ ЖАМИЯТ ТАРАҚҚИЁТИДАГИ АҲАМИЯТИ 
 

Аннотация. Ушбу мақолада тинчликпарварликнинг жамиятнинг маънавий қиёфасига таъсири ва 
уларнинг глобаллашув шароитида жамият тараққиёти ва барқарорлигини таъминлашдаги ўрни билан 
боғлиқ масалалар, шунингдек, тинчликпарварлик ғояларини янги жамиятни ривожлантиришда қўллаш 
каби масалалар таҳлил қилинади. Ҳудуд ва давлатлар барқарорлиги, фуқаролар тинчлиги, жамият 
фаровонлигини бузишга қаратилган таҳдидларнинг сабабларини ўрганиш ва оқибатларини таҳлил 
қилиш ижтимоий-маънавий ривожланишнинг муҳим омиллари сифатида қайд этилган. Ушбу мақолада 
тинчликпарварлик ғояларининг жамият тараққиётидаги аҳамияти фалсафий таҳлил қилинган. 

Калит сўзлар: Тинчликпарварлик, тинчлик, глобаллашув, ижтимоий тараққиёт, инсонпарварлик, 
адолатпарварлик, эркпарварлик, ватанпарварлик, демократия, тинчлик маданияти, ижтимоий аҳиллик, 
маънавий хавфсизлик, бунёдкорлик, қадрият.  

THE IMPORTANCE OF PEACEFUL IDEAS IN THE DEVELOPMENT OF SOCIETY 

 
Abstract. This article analyzes issues related to the impact of peacekeeping on the moral image of society 

and their role in ensuring the development and stability of society in the context of globalization, as well as the 
application of peacekeeping ideas in the development of a new society. Studying the causes and analyzing the 
consequences of threats to the stability of regions and states, civil peace, and social well-being are noted as 
important factors of social and moral development. In this article, the importance of pacifist ideas in the 
development of society is philosophically analyzed. 

Key words: Peacefulness, peace, globalization, social development, humanitarianism, justice, patriotism, 
patriotism, democracy, culture of peace, social harmony, moral security, creativity, value. 

ВАЖНОСТЬ МИРНЫХ ИДЕЙ В РАЗВИТИИ ОБЩЕСТВА 
 

Аннотация. В данной статье анализируются вопросы, связанные с влиянием миротворчества на 
моральный облик общества и их роль в обеспечении развития и стабильности общества в условиях 
глобализации, а также применение идей миротворчества в развитии нового общества. . Изучение причин 

и анализ последствий угроз стабильности регионов и государств, гражданскому миру и социальному 
благополучию отмечены как важные факторы социального и нравственного развития. В данной статье 
философски анализируется значение пацифистских идей в развитии общества. 

Ключевые слова: Миролюбие, мир, глобализация, социальное развитие, гуманизм, 
справедливость, патриотизм, патриотизм, демократия, культура мира, социальная гармония, моральная 
безопасность, творчество, ценности.  

Кириш. Жаҳонда маданиятларнинг оммалашиши, глобаллашув 

тенденцияларининг кучайиб бориши инсониятнинг тинчлик, барқарорлик, 

хайрихоҳликни англаш имкониятларини кенгайтириб, ҳаётий эҳтиёжлардан оқилона 

фойдаланиш, ҳаёт неъматларига онгли муносабатда бўлиш учун ижтимоий макон 

яратди. Бу инсониятнинг маънавий таҳдид ва хавфдан холи яшашга бўлган 

интилишини мустаҳкамлайдиган ахлоқий тамойилларга бўлган эҳтиёжини янада 

кучайтирмоқда. Эндиликда одамларда қўрқув, ваҳима, ишончсизлик, умидсизлик каби 

таҳдидлар ҳозирги куннинг долзарб муаммоси бўлиб қолмоқда.  

Дунёда глобал ижтимоий маконда шахслар ва давлатлараро муносабатларни 

ташкил қилиш омили сифатида маънавий хавфсизликка эришиш дунёда тинчлик ва 

барқарорликни таъминлашга ҳар қачонгидан ҳам кўпроқ зарурат сезилмоқда. Инсон ва 

жамият ҳаётига хавф солаётган таҳдидларнинг мазмуни ва шакли тобора янги тус 

олаётган ҳозирги пайтда одамларда огоҳлик, ҳимояланиш ва курашувчанлик 

туйғуларини мустаҳкамловчи билим, таълим, тажрибани излаш, саралаш ва танлаш 

муҳим ҳаётий эҳтиёжга айланди. Инсоният ҳаётида муҳим аҳамият касб этадиган 

ахлоқий тамойил тинчликпарварликни ривожлантиришни нафақат сиёсий мақсад, 

балки ахлоқий талаб эканлигини эътироф этмоқда.  

Мамлакатимизда тинчликпарварлик фаол хатти-ҳаракат, ҳамкорлик, 

ташкилотчиликни талаб қилади. Давлатларнинг барқарорлиги, фуқароларнинг 

хотиржамлиги ва жамиятнинг фаровонлигини бузишга қаратилган таҳдидларнинг 

сабабларини ўрганиш, оқибатларини таҳлил қилиш ижтимоий-маънавий 

тараққиётнинг муҳим омилига айланиб бормоқда.  

Тинчлик ва барқарорлик инсоният ҳамжамияти тараққиётининг муҳим шарти 

бўлиб, у ҳозирги глобаллашув даврида ҳам барқарор тараққиётнинг гарови эканлиги 

янада конкрет мазмун касб этиб бормоқда. Инсонда моддийлик мавжуд экан, буюмлар 

олами инсон ҳаёти ва фаолиятига ўз таъсирини кўрсатмасдан қолмайди. Бу таъсир 

ижтимоий, психологик, маънавий-эстетик таъсир бўлиб, коммуникатив, ахлоқий, 

тарбиявий, аксиологик функцияларни бажариб келади. Тинчликпарварлик айнан мана 

шу инсонни қуршаб турган моддий олам микро ва макромуҳитини гўзаллаштириш, 

инсонийлаштиришдек юксак вазифани бажариб, турмуш эстетикасини юксалтирмоқда. 

Тинчликпарварликнинг жамият ахлоқий имиджига таъсирини ўрганиш орқали миллий 

ахлоқий асосларни яратиш, жамиятда барқарорликни таъминлаш учун хизмат қилади. 

Ҳар бир давлат бошқарув тизими ўзига хос бўлиши билан бирга тинчликка 

қаратилган сиёсий бошқарувни таъминлаш аҳамиятига кўра етакчи ўринни эгаллайди. 

Бу ҳолат, айниқса, мустақилликка эришганига унча кўп бўлмаган давлатлар 

тажрибасида кузатилади ва ялпи янгиланишлар жараёни қуйидаги икки ўзаро узвий 

боғланган йўналишларда амалга оширилади.  

https://doi.org/10.47390/SP1342V3I11Y2023N70

• Биринчиси, жамият ҳаётининг барча соҳаларидаги бир бутун тизимни 

яратиш, жамият ҳаётининг барча тизимларида фаровонликни кафолатлаш, фуқаролар 

учун тинчликни таъминлаш орқали ишонч ҳисси ва дахлдорликни англаб етишига 

эришиш мақсад сифатида бўлса, иккинчи томондан, мамлакат имиджи ва дунё 

тинчликка эришишининг миллий моделлари яратилади ва глобал хавфсизликка 

эришилади. 

Адабиётлар таҳлили ва методология. Ўзбекистон Республикасининг 

Президенти Ш.Мирзиёевнинг Иқтисодий ҳамкорлик ташкилотининг ўн олтинчи 

саммитида “Глобал тинчлик ва хавфсизликка жиддий таҳдид солаётган Яқин Шарқдаги 

Фаластин-Исроил уруши барчамизда катта ташвиш уйғотмоқда. Минг афсуски, бу қонли 

низо оқибатида аввало, тинч аҳоли вакиллари, айниқса, аёллар, болалар ва кексалар 

кўплаб қурбон бўлмоқда. Урушнинг минтақа бўйлаб ёйилиб кетиш хавфи тобора реал 

тус олмоқда” [1,15], деган фикрлари муҳим ижтимоий аҳамиятга эга. 

Француз маърифатпарвари Жан Жак Руссо юқоридаги “мунофиқ хислатлардан 

холи, “азалий тинчлик” да яшаган ибтидоий одамни ахлоқан комиллик идеали сифатида 

қараган эди” [2,14]. 

Маърифатпарвар аллома Абдурауф Фитратнинг “Шарқ сиёсати” асарида 

“Шарқнинг тараққий йўли кўмилди. Саодат ва тинчлик эшиклари боғланди, саодатнинг 

энг юксак тепасига чиққан Шарқ йўқсилликнинг энг теран чуқурига тушди” [3,6]-деган 

фикрни айтган эди. Дарҳақиқат, мустамлакачилик, беқарорлик, зулм, зўравонлик ва 

жаҳолат Марказий Осиёни, нафақат иқтисодий-сиёсий жиҳатдан таназзулга маҳкум 

қилди, балки маънавий ва маърифий жиҳатдан ҳам бир неча асрлар давомида 

шаклланган анъанавий мактаблар тизимини ҳам издан чиқарди. Бу эса, илм-фан 

тараққиётига, миллий нафсоният ва ўзликни англаш каби дунёқараш шаклларининг 

ижобий тараққиётига нуқта қўйди.  

Уруш ва таҳдид, зулм ва зўравонлик мавжуд бўлган жойда тинчликпарварликка 

ҳар доим эҳтиёж сезилади ва у ахлоқий эҳтиёжга айланади. Тадқиқотимизда ушбу 

эҳтиёжларнинг айрим ахлоқий парадигмаларини кўриб чиқамиз. 

Биринчиси – шахс маънавий хавфсизлиги парадигмаси. Тинчликпарварликнинг 

ахлоқий эҳтиёжга айланиши “шахс маънавий хавфсизлиги” ни таъминлашни тақозо 

этади. Сабаби, шахснинг ўз маънавий дунёсини турли таъсирлардан холи ҳолда 

тасаввур қила олиши ҳамда унинг асосий йўналишларини аниқлаш лозимдир.  

“Шахс маънавий хавфсизлигини таъминлаш азалий муаммолар сирасига киради. 

Ҳар даврда шахснинг маънавий қиёфаси ва ахлоқий тафаккурини бузишга хизмат 

қиладиган омиллар, воситалар мавжуд бўлган. Ушбу масалада Хитой донишманди 

Конфуций шахс маънавий хавфсизлигини таъминлаш учун жамиятда адолатни қарор 

топтириш зарур” [4,120], деган фикрни илгари сурган. 

Николло Макиавелли бу масалани давлат сиёсати нуқтайи назаридан тадқиқ 

этади: “Давлат умуммиллий манфаатларни ҳимоя қилиши ва шу йўл билан жамият 

аъзосининг маънавий хавфсизлигини таъминлаши мумкин” [5,375]. 

Макиавеллининг фикрини Томас Гоббс давлат ва шахс хавфсизлиги орасида 

объектив алоқадорлик мавжуд, деган назария билан исботлайди: “Тинчлик ва 

хавфсизликни давлатнинг иштирокисиз таъминлаб бўлмайди. Ижтимоий келишувга 

асосан ташкил этилган давлат жамиятнинг тинчлик-хотиржамлигини, хавфсизлигини 

таъминлаш орқали шахс маънавий хавфсизлигига замин яратади” [6,63]. 

Америкалик файласуф Патрик Жозеф Бюкенен тинчлик ва хавфсизликни 

таъминлаш, ёшларда ватанпарварлик туйғусини мустаҳкамлаш ҳамда халқни ўз 

оиласини ҳимоя қилгандек ҳимоя қилишда мактаб ва таълимининг муҳим омил 

эканлигини таъкидлайди. Унинг фикрига кўра, “Американинг умумтаълим мактаблари 

зарурат туғилганда мамлакатимизни ҳимоя қилиши мумкин бўлган фуқаро ва 

ватанпарварликни тарбияламоғи даркор. Улар болалар қалбига Америкага нисбатан 

муҳаббат туйғусини жо этмоғи зарур. Зеро, буюк кишилар таржимайи ҳоли, тарихий ва 

бадиий асарларни ўқиб, халқ қўшиқларини тинглаб, шонли тарихимиз акс эттирилган 

санъат асарларини томоша қилиш жараёни ва уларнинг қалбида ватанга нисбатан 

муҳаббат туйғуси мустаҳкамланиб боради.» [7,178] 

Муҳокама. Ўзбекистоннинг мустақиллик йилларида эришган энг катта бойлиги 

тинчликпарварлик йўлида олиб борилган оқилона сиёсати ҳисобланади. Умумжаҳоний 

янгиланишлар жараёни аввал муайян мамлакат, кейин бир гуруҳ давлатлар, охир-

оқибатда барча мамлакатлар тақдирига, жамиятлар ва жамоалар, алоҳида инсонлар 

ҳаётига бевосита ва билвосита таъсир кўрсата бошлайди. Дунё маънавий юксалиш 

жараёнларига ҳар бир давлат ўз тараққиёт кўлами, илмий-маърифий ва маънавий-

ахлоқий савияси, камолоти даражасидан келиб чиққан ҳолда қўшила бошлади. 

Иккинчиси – ижтимоий аҳиллик парадигмаси. Бугунги кунда 

тинчликпарварликнинг ахлоқий эҳтиёжга айланиши “ижтимоий аҳиллик” 

масалаларини ахлоқан таҳлил қилишга кўп жиҳатдан боғлиқ бўлиб қолмоқда. Чунки 

ижтимоий аҳиллик зарурий ҳодиса сифатида барча шароитда таъминланиши зарур. 

Айниқса, бу кўпмиллатли мамлакат ҳисобланган Ўзбекистонда тинчлик, тотувлик ва 

бирдамлик сиёсатининг ахлоқий мазмунини ташкил этади. Сабаби этник ва 

миллатлараро соғлом муҳит яратилганлиги ва давлат сиёсатида буни акс этганлигидир. 

Бироқ, жаҳонда содир этилаётган урушлар давлатнинг ахлоқий моҳиятига салбий 

таъсир кўрсатади, урушнинг кўпайиши ахлоқнинг инқирозига олиб келади.  

Таъкидлаш зарурки, уруш моҳиятан тинчликнинг зидди (дилеммаси) 

ҳисобланади. Уруш маънавий ва техник қурол воситасида амалга оширилади. Бироқ, 

қуролнинг жони йўқ. У кимнинг қўлида бўлса, ўшанинг манфаатига хизмат қилади: 

босқинчининг қўлида босқин учун, ҳимоячининг қўлида ҳимоя учун ишлатилади. Шу 

боис, аввало, уруш(лар)нинг олдини олиш қуролни тутган қўлнинг эгасини қалбини 

тарбиялаш лозим. Сабаби, онгсизларча иш юритадиган ҳар қандай қурол эгасининг 

пировард натижаси уруш ва зиддиятлар учун асос бўлади.  

Жаҳондаги ҳозирги вазият нафақат ялпи қирғин ва оддий қурол-яроғлар 

захираси тўпланаётганлиги билан, балки чуқур ижтимоий ўзгаришлар билан 

ифодаланади. Америкалик сиёсатчи Патрик Жозеф Бюкенен янги маданият ва янги 

тамаддун узоқ яшаб қолмаслиги сабабларини:  

1) улар туфайли вужудга келган элитага муносабат салбий, у ҳурмат-эътибор 

қозона олмаганлиги (сабрсизлик, ахлоқий бузуқлик, анъанавий қадриятларга 

беписандлик ва ундан нафратланиш)да; 2) инқилоб мафкураси инсон табиати 

қонуниятлари ва яратганнинг кўрсатмалари билан тўқнаш келишида, деб кўрсатади 

[8,261]. 

Маълумки, уруш ва тинчлик муаммоси мамлакат ичида ёки унинг ташқарисида, 

мамлакатлар ўртасидаги мунозарали масалаларни ҳал этишда сиёсий зўравонлик 

ишлатиш, ёҳуд уни истисно этишни билдиради. Тинчлик халқларнинг хоҳиш-иродаси, 

орзу-умиди бўлса, уруш — ҳукмрон кучларнинг сиёсати оқибатидир. Турли даврларда 

юз берган урушлар ва унинг оқибатида қурбонлар сони аҳолининг ўсишига қараганда 

тезроқ ўсган. Қадимги юнон донишманди Арастунинг фикрича, давлатда дам олиш ва 

тинчликка имконият яратувчи фазилатлар аниқ ифодаланган бўлиши шарт. У фақат 

вақти уруш билан банд бўлган одамларнигина яхши одам, чунки уларнинг бўш вақти 

йўқ, тинч, бўш вақтга эга бўлганлар эса қуллардир, деган фикрни бемаънилик деб 

ҳисоблайди [9,469]. 

Жаҳоннинг турли нуқталарида ҳамон давом этаётган урушлар ва қарама-

қаршиликлар, сақланиб қолаётган давлатлараро, миллатлараро ва динлараро 

зиддиятлар, Минг йиллик ривожланиш декларациясида таъкидланганидек, 

қашшоқлик, очлик, оналар ва болалар ўлими, эпидемиялар ва инсониятнинг бошқа 

муаммоларига қарши кураш борасидаги энг жиддий тўсиқлар бўлиб қолмоқда. Ушбу 

ҳақиқатнинг тасдиғини 40 йилдан зиёд ҳарбий ҳаракатлар давом этаётган Афғонистон 

Ислом Республикаси мисолида кўришимиз мумкин. Афғон муаммосини ҳарбий йўл 

билан ҳал этиб бўлмаслиги янада аён бўлмоқда, коалиция кучларининг Афғонистонда 

тинчлик ўрнатиш бўйича танлаган стратегияси эса кутилган натижаларни бермади. 

Муттасил давом этаётган уруш Афғонистон халқининг аҳволини тобора 

оғирлаштирмоқда ва муаммони ҳал этишни янада қийинлаштирмоқда. 

Иккинчи жаҳон урушидан кейин прогрессив кучлар қуролланиш пойгасини 

тўхтатишга интилган ва қарши курашган, уруш ҳақида махсус конвенциялар қабул 

қилганига қарамай ХХI аср чорагида яна “совуқ уруш” ларга зўр берилмоқда, 

ҳудудлараро ёки фуқаролараро, гоҳо давлатлараро урушлар давом этмоқда. Ярим аср 

мобайнида ўзаро маҳаллий низолар, ҳарбий можаролар туфайли жаҳон 

цивилизациясидан буткул узилиб, дунёнинг энг қолоқ мамлакатларидан бирига 

айланиб бораётган Афғонистон, миллий-диний низо ва уруш домидаги Ироқ, Ливия, 

Сурия ва Украина каби давлатлар бугун бунинг яққол далилидир. Бу мамлакатлар 

ҳудудининг хавф-хатар ўчоғига айланиб қолгани уларга қўшни мамлакатлардаги 

тинчлик ва барқарорлик, тараққиёт йўлидаги эзгу мақсадларни амалга оширишга 

халақит бермоқда. Турли шаклларда давом этган мустамлака даври мамлакатнинг 

ташқи алоқаларини узиб қўйди. Ҳозирги даврда глобал даражада тинчликни 

таъминлаш ва давлатлараро ҳамкорликни йўлга қўйишнинг, кўплаб муаммоларни ҳал 

қилишдаги роли ошмоқда. Ушбу бирлик нафақат урушларга чек қўйиши, шунингдек, 

тинчликни ахлоқий идеалга айланиши, тинчликпарварликни ахлоқий маданият 

сифатида қадрлашга хизмат қилади.  

Георг Гегелнинг “Ҳар бир давлат қурилиши маълум халқ миллий-маънавий 

маҳсули, ўзлигини намоён этиш ва маънавий онглилик тараққиётининг 

пиллапоясидир. Бу тараққиёт пиллапоясини қадам-бақадам босиб, бир меъёрдаги 

ҳаракатни, вақтдан ўзиб кетмасликни тақозо этади. Вақт ҳамма нарсага қодир. Унда 

тафаккур, фалсафа, ... ҳамма нарса мужассам” [10,32] деган фикри 

тинчликпарварликнинг ахлоқий моҳиятини кенгроқ очиб беришга хизмат қилади. 

Учинчи мустақилликни мустаҳкамлаш парадигмаси. Мустақиллик нафақат 

ҳудудий бирлик жиҳатдан мустаҳкамлик, балки фуқаро эркинлиги, жамият ҳаётининг 

барча соҳаларига янги ўзгаришлар тенденцияси ва ўз навбатида давлатчилик 

тизимининг ўзагидир. 

Минтақамизда бугунги глобаллашув ва бозор иқтисодиёти шароитида яқин 

қўшничилик муҳитини шакллантириш, мустаҳкамлаш доимий ҳамкорликни талаб 

этади. Шу жиҳатдан Чингиз Айтматов: “Қаршимизда буюк тарихий қудрат намоёндирки, 

унинг Марказий Осиё давлатлари учун долзарб қудрат – эҳтиёж экани кундек равшан” 

[11,263], дея изоҳлаган эди. Қолаверса, мустақилликка эришган мамлакатлар 

тинчликпарварлик ахлоқининг бош омили маданият, маърифат ва мафкурага эътибор 

беришни тақозо этади.  

Турли миллат ва ақидаларга эга бўлган кўпмиллатли мамлакатимизда 

миллатлараро тотувликни таъминлаш имконини берди. Бу борада Ўзбекистоннинг 

Биринчи Президенти Ислом Каримов бу масалага мустақилликнинг илк кунларидаёқ 

эътибор қаратиб, “бизга зарба бўлиб тушган энг оғир танглик иқтисодий эмас, балки 

маънавий танликдир. Асрлар мобайнида қарор топган ахлоқий – маънавий 

қадриятларни ғоявий қарашларга қурбон қилиш оқибатларини бартараф этиш 

иқтисодиётни тартибга келтиришдан кўра анча машаққатли бўлади” [12,288] деган 

фикрларни илгари сурган эди. 

Тўртинчи тинчлик маданияти парадигмаси. Кейинги пайтларда тинчликни 

сақлаш ва унда фуқароларни иштирокини таъминлашда “тинчлик маданияти” 

тушунчаси илмий муомалада қўлланила бошланди. “Тинчлик маданияти” фалсафий-

ахлоқий тушунча бўлиб, унинг моҳияти “урушларга йўл қўймаслик, давлатлараро низо 

ва можароларни сиёсий воситалар билан ҳал этиш, мамлакат ичидаги 

келишмовчиликларни тинчлик йўли билан бартараф қилиш, инсон ҳуқуқи ва қонун 

устуворлигини таъминлаш” дан иборат. 

Абу Наср Форобий ўз қарашларида ҳам тинчликни олий даражада 

қадрланганлиги шу давр руҳини акс эттиришда ҳаракат қилганлигини таҳлил 

этишимиз мумкин. “Маданий жамият ва маданий шаҳар (ёки мамлакат) шундай 

бўладики, шу мамлакатнинг аҳолисидан бўлган ҳар бир одам касб-ҳунарда озод, ҳамма 

баб-баробар бўлади, кишилар ўртасида фарқ бўлмайди, ҳар ким ўз истаган ёки танлаган 

касб-ҳунар билан шуғулланади. Одамлар чин маънода озод бўладилар” [14,190]. 

Алломанинг ушбу фикри ўз навбатида “тинчлик маданияти” нинг ахлоқий моҳиятини 

белгилайди.  

Натижалар. Тинчликнинг моҳияти ахлоқийликни тақозо этади, ушбу 

моҳиятнинг прагматик асоси “тинч-тотув яшаш тамойили”да намоён бўлади. Айниқса, 

давлатлар ўртасидаги жанжалли масалаларни ҳал қилишнинг воситаси сифатида 

урушлардан воз кечиш, жанжалли масалаларни музокаралар олиб бориш орқали ҳал 

этиш, тенг ҳуқуқлилик, бошқа давлатларнинг ички ишларига аралашмаслик, ҳар қайси 

халқнинг ўз тақдирини ўзи ҳал этиш ҳуқуқини тан олиш, барча мамлакатларнинг 

суверенитети ва ҳудудий яхлитлигини қатъий ҳурмат қилиш, тўла тенглик ва ўзаро наф 

келтириш асосида иқтисодий ва маданий ҳамкорликни ривожлантиришдан иборатдир. 

Бу тинч-тотув яшашнинг ахлоқий негизидир.  



SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/1 (3)-2023 

 

527 

Бугун Ўзбекистонда тинч – тотув яшаш тамойили давлат сиёсатининг ажралмас 

қисми ҳисобланади. Бу жараёнда Ўзбекистон Президенти Ш.Мирзиёйэв томонидан 

илгари сурилган 2017-2021 — йилларда мўлжалланган “Ҳаракатлар стратегияси” ҳамда 

2022-2026 — йилларга мўлжалланган “Тараққиёт стратегияси” бошқа давлатларга 

нисбатан муносабатлар юзасидан Ўзбекистон ташқи сиёсатининг муҳим 

принципларини – тинч-тотув яшаш принципларини белгилаб берди. 

Ушбу мулоҳазалар “тинчлик”ни умумижтимоий маъно касб этадиган тушунча 

сифатида баҳолайди. Ҳолбуки, глобаллашув даври қадриятлари амалиётида “тинчлик” 

нинг ижтимоий-маънавий ва гуманистик мазмуни умуминсоний қадрият сифатида 

баҳолаш учун асос бўлади. Бундан ташқари, юртимизда ўзига хос давлатчилик тарихи, 

мавжуд қадриятлар тизими, умуминсоний тамойилларга риоя қилинган ҳолда тинчлик 

таъминланмоқда. Чунончи, мустақилликни мустаҳкамлаш ва ҳимоя қилиш масаласида 

ҳушёрлик ва сезгирликни, қатъият ва масъулиятни йўқотиш, бу жараёнга “обектив 

ҳолат” сифатида қараш, ожизликка ва бош-бошдоқликка олиб келади. Шу боис, 

мустақиллик тинчликпарварликнинг ахлоқий эҳтиёжи сифатида Ўзбекистоннинг 

ташқи сиёсатига, уни амалга ошириш йўлларини белгилашга негиз бўлувчи қуйидаги 

асосий ахлоқий тамойилларни белгилайди:  

• ўз миллий-давлат манфаатлари устун бўлган ҳолда ўзаро манфаатларни 

ҳар томонлама ҳисобга олиш ва бошқа бирон-бир давлатнинг таъсирига тушиб 

қолмаслик;  

• глобал даражада муаммоларда тинч йўл билан курашиш, ҳарбий блоклар 

ва уюшмаларга кирмасдан Ўзбекистонни ядросиз зонага айлантириш;  

• ташқи сиёсатда тенг ҳуқуқлилик ва ўзаро манфаатдорлик, бошқа 

мамлакатларнинг ички ишларига аралашмаслик қоидаларига амал қилиш; 

• ташқи сиёсатда очиқ-ойдинлик принципини рўёбга чиқариш ва 

тинчликсевар мамлакатлар билан прагматик ташқи алоқаларни ўрнатишга интилиш. 

Тинчликпарварлик ҳақидаги анъанавий қарашлар, ёндашувларни янгилаш 

жамият барқарорлигини таъминлашнинг муҳим талаби ҳисобланади.  

Техник имкониятларнинг кенгайиши эса дунё миқёсида тинчлик билан боғлиқ 

янги муаммоларни келтириб чиқармоқда. Дарҳақиқат, техника фаолиятнинг мустақил 

соҳаси сифатида юзага чиқиб, инсонга оламни ижодкорлик ва яратувчанлик асосида 

эстетик жиҳатдан ўзлаштириш имконини берди.  

Ҳозирги даврдаги глобал муаммолар, яъни ер юзида ялпи тинчликни сақлаш, 

термоядро уришининг олдини олиш ва адолатли халқаро иқтисодий тартибот ўрнатиш; 

атроф-муҳитни самарали муҳофаза қилиш; аҳоли сони ва таркиби билан моддий ва 

маънавий қадриятлар яратилиши мутаносиблигига эришиш; ер юзи аҳолисини зарур 

озиқ-овқат ва қувват манбалари билан ишончли таъминлаш; очлик, қашшоқлик ва 

қолоқликни тугатиш кабилар ташкил этади.  

Тинчликпарварлик инсоният ҳаётида муҳим аҳамиятга эга маънавий-

қадриятлардан ҳисобланади. Чунки у моҳиятан урушнинг, қон тўкишнинг олдини 

олишга, инсонни олий мавжудот сифатида қадрлашга ва олий қадрият сифатида тан 

олишга, ҳар қандай қон тўкилишларга қарши тура олиш, тинчлик ва тотувликни 

таъминлашда муҳим омилдир. 

“Бугунги кунда ён-атрофимизда диний экстремизм, радикализм, терроризм, 

наркобизнес, одам савдоси, ноқонуний миграция, “оммавий маданият” деган турли 

бало-қазоларнинг хавфи тобора кучайиб бораётганини ҳисобга оладиган бўлсак, бу 

сўзларнинг чуқур маъноси ва аҳамияти янада яққол аён бўлади” [15,48].  

Барча халқлар учун илм-маърифат, таълим ва тарбия каби тинчликпарварлик ҳам 

инсон камолоти ва миллат равнақининг асосий шарти ҳисобланади. Гарчанд, таълим-

тарбия англашнинг маҳсули, тафаккур даражаси ва уни ривожланишини белгиловчи энг 

муҳим омиллар бўлсада, тинчликпарварлик ҳам халқ ва миллат маънавиятини 

ифодалайди. Бу тенденциянинг ҳаётийлиги халқни тинчлик ва тинчликпарварликка 

муносабатида, ёндашувида ва ҳаракатлантирувчи куч сифатидаги моҳиятида кузатиш 

мумкин.  

Учинчиси – уруш ғайриахлоқий ҳодиса. Ҳозирги одамлар инсоният тарихида илк 

бора тўла йўқ қилиниш хавфи остида қолган башарият авлодлари ҳисобланади. Чунки, 

урушнинг саноатлашиши ана шу аҳволга олиб келди.  

“Кант инсон сифатида ҳам шундай яшаб ўтди. Унинг икки нарса ҳақида қанча кўп, 

қанча узоқ ўйлаганинг сари қалбинг тобора янги, тобора кучайиб борувчи ҳайрат ва 

ихлос билан тўлиб-тошаверади, булар — бошим устидаги юлдузли осмон ва менинг 

ботинимдаги ахлоқий қонун, деган гаплари энг аввало ўзига тааллуқли эди” [16,112]. 

Ҳозирги кунда халқаро муносабатларда қудратли давлатлар геосиёсий 

манфаатларини амалга оширишда урушлар ва зўравонликка мойиллик билдирмоқда. 

Бунда аксарият ривожланган давлатлар ҳали ҳанузгача ялпи қирғин қуролларини 

кўплаб ишлаб чиқариш билан ҳарбий қудратга эришишни ўз ташқи стратегиясининг 

мазмунига айлантирмоқда.  

Лев Толстойнинг “Уруш ва тинчлик” романида “уруш” ва “тинчлик”нинг 

зарурияти, аҳамияти ва ахлоқи акс этади. Француз императори Наполеон томонидан 

Россиянинг босиб олиниши мумкин бўлган бир вақтда, бошқалардан ўзларини устун 

деб билган маҳаллий турли табақаларни душманга қарши кураш воситасида 

бирлаштирган, айни пайтда эса рус халқининг маиший ҳаёти ва уларнинг 

дунёқарашини яққол ифодалаган “Уруш ва тинчлик” асарининг дунёга келиши ўз даври 

учун катта воқеа эди. Бу асар халқ онгидаги уйғонишга бўлган даъват бугунги кунга, 

бугунги замон кишисига ҳам бирдай тааллуқлидир. Муаллифнинг асар орқали 

тинчликнинг маънавий аҳамияти ҳақида ҳаётий ҳақиқатларга асосланган қуйидаги 

ҳикматлари ўз долзарблигини ҳозир ҳам йўқотмаган: 

• “Ҳуррият ва тинчликни пайғамбаримиз ҳам тарғиб қилган эди”.  

• “Абадий тинчлик сиёсий мувозанат билан бўлмайди”. 

• “Агар ҳамма фақат ўз эътиқоди асосида уришадиган бўлса, дунёда уруш 

деган нарса бўлмас эди” [17,122]. 

Тўртинчиси – халқаро ҳамкорликни кучайтириш. Бугун дунёда тинчликни 

таъминлашда халқаро ташкилотларнинг, хусусан, Бирлашган Миллатлар 

Ташкилотининг роли ва аҳамияти катта. Дунёда халқаро тинчлик ва хавфсизликни 

мустаҳкамлаш, тенг ҳуқуқлилик ва эркин фикр (плюрализм), ўзаро ҳурмат тамойиллари 

асосида халқларнинг ўзлари белгилаганларидек, миллатлар ўртасидаги дўстона 

алоқаларни ривожлантириш, миллатларнинг ушбу умумий мақсадларга эришувида 

ҳамкорликдаги ҳаракатларнинг марказида бўлиш каби мақсадлар Бирлашган 

Миллатлар Ташкилотининг асосий мақсад-вазифаларидан ҳисобланади. Шу боис БМТ 

Бош Ассамблеяси ҳар йили жаҳонда тинчлик ва тараққиётни таъминлашда долзарб 

муаммоларни муҳокама қилади ва бу масалалар бўйича БМТга аъзо бўлган давлатларга 

ёки Хавфсизлик кенгашига тавсиялар бериб, қарорлар ишлаб чиқади. Гарчанд бу тавсия 

ва қарорлар аъзо бўлган мамлакатлар учун мажбурий бўлмаса-да, давлатларнинг асосий 

кўпчилиги уларни бажаришдан манфаатдордир. БМТ ўз аъзоларининг суверен 

тенглигига асосланиши билан бир қаторда давлатларнинг ички ишларига аралашмайди 

ва бефарқ ҳам бўлмайди. Бугунги кунда БМТ ўз функциясини бажаришга бир мунча 

муаммоларга дуч келаётганини таъкидлаш жоиз. 

Хулоса. Умуман олганда, тинчликпарварлик — инсонларнинг тинч-хотиржам, 

яратувчанлик, бунёдкорлик, ижод қилиш, яратган ижод маҳсулларининг узоқ йиллар 

мобайнида халқни бирлаштирувчи ижтимоий ҳодиса ҳамдир. Тинчликпарврликнинг 

амалда намоён бўлиши учун ер юзидаги ҳар бир инсон тинчликнинг қадрини англаши 

ва ўз фаолияти, дунёқарашини ахлоқий жиҳатдан шакллантиришини тоқазо этади. 

Тинчликпарварлик инсоният ҳаётида муҳим аҳамиятга эга маънавий-

қадриятлардан ҳисобланади. Чунки у моҳиятан урушнинг, қон тўкишнинг олдини 

олишга, инсонни олий мавжудод сифатида қардлашга ва олий қадрият сифатида тан 

олишга, ҳар қандай қон тўкилишларга қарши тура олиш, тинчлик ва тотувликни 

таъминлашда муҳим омилдир. 

Тинчликпарварлик халқ, давлат ва жамият ҳаётининг энг муҳим ахлоқий 

тамойили ҳисобланади. Уни фазилатга айлантириш қатъиятлиликни талаб этадиган 

ижтимоий воқелик. Барча тараққийпарвар кучлар барқарорлик ва ҳамкорлик йўлини 

белгилашда тинчликпарварликнинг ахлоқий мазмунидан келиб чиқиб маънавий 

мақсадини белгилаши зарур. Шундагина тинчлик амалий ҳамкорлик йўлини танлаш 

орқали мустаҳкамланади.  

Тинчликпарварлик – инсонларнинг тинч-хотиржам, яратувчанлик, бунёдкорлик, 

ижод қилиш, яратган ижод маҳсулларининг узоқ йиллар мобайнида халқи, эл-юрти, 

Ватани ва умуман, инсониятга хизмат қилишига ишонч-эътиқод, ҳаётнинг қадрига 

етиш, тирикликни улуғлаш руҳидаги фаолияти ва хатти-ҳаракатлари билан боғлиқ 

тарбиявий йўналиш, хусусияти ҳисобланади. 

